
Коми Республикаса инвестиционнӧй декларация вынсьӧдӧм йылысь

«Коми Республика мутасын инвестиционнӧй удж йылысь» Коми Республикаса Оланпаслӧн 121 статья серти шуа:

1. Вынсьӧдны Коми Республикаса инвестиционнӧй декларация содтӧдын индӧм серти.

2. Вӧзйыны Коми Республикалӧн  меставывса асвеськӧдлан органъяслы  асшӧр да инвестиционнӧй удж субъектъяскӧд  ӧтув уджалігӧн вӧдитчыны Коми Республикаса инвестиционнӧй декларацияын гижӧм принципъясӧн.

3. Тайӧ Индӧдыс  вынсялӧ сійӧс кырымалан лунсянь.
Коми Республикаса Юралысь                                                  В. Гайзер
Сыктывкар

(содтӧд)
Коми Республикаса инвестиционнӧй декларация 
І. Панас
1.1. Коми Республикаса  Инвестиционнӧй декларация (водзӧ — Декларация) урчитӧ Коми Республикаса олӧмӧ пӧртысь власьт органъяслӧн асшӧр да инвестиционнӧй удж субъектъяскӧд ӧтув уджын шӧр принципъяс Коми Республика мутасын инвестиционнӧй балаяс да водзмӧстчӧмъяс бурджыка збыльмӧдӧм да паськӧдӧм могысь.

1.2. Коми Республика мутасын инвестиционнӧй уджкӧд йитчӧм йитӧдъяс инӧда ладмӧдӧм збыльмӧдсьӧ Россиия Федерацияса Оланподув, федеральнӧй оланпасъяс, Россия Федерацияса Президентлӧн да Россия Федерацияса Веськӧдлан котырлӧн инӧда актъяс, Коми Республикаса Оланподув, Коми Республикаса оланпасъяс, Коми Республикаса Юралысьлӧн да Коми Республикаса Веськӧдлан котырлӧн инӧда актъяс, а сідзжӧ  Россия Федерациялӧн войтыркостса сёрнитчӧмъяс серти.
2.  Коми Республикаса олӧмӧ пӧртысь власьт органъяслӧн асшӧр да инвестиционнӧй удж субъектъяскӧд ӧтув уджын шӧр принципъяс

2.1. Инвесторъяскӧд ӧта-мӧдлы лӧсялана ӧтвылысь уджалӧм урчитӧм могысь Коми Республикаса олӧмӧ пӧртысь власьт органъяслӧн уджыс мунӧ Коми Республикаын инвестиция збыльмӧдан колана лад серти да артмӧ татшӧм принципъяс подув вылын:

инвестиционнӧй балаяс да водзмӧстчӧмъяс збыльмӧдӧмын да паськӧдӧмын ӧткодь инӧдалун да ӧта-мӧдлы лӧсялана уджъёртасьӧм;

Коми Республикаса Юралысьлӧн да Коми Республикаса Веськӧдлан котырлӧн нормативнӧй  инӧда акт балаяс дасьтӧмын да найӧс збыльмӧдӧм донъялӧмын асшӧр да инвестиционнӧй удж субъектъяслӧн участвуйтӧм;

Коми Республикаса Юралысьлӧн да Коми Республикаса Веськӧдлан котырлӧн нормативнӧй инӧда актъяс ставлы тыдалӧм да ставлы судзсьӧм (канму да федеральнӧй оланпасӧн видзан мукӧд гусятор кутысь юӧр кындзи);

Коми Республикаын инвестиция збыльмӧдан лад  йылысь юӧрлӧн ставлы тыдалӧм да судзсьӧм, сы лыдын Коми Республикаса Юралысьлӧн Коми Республикаын инвестиция збыльмӧдан лад да инвестиция кансям йылысь быдвося послание восьсӧн петкӧдлӧмӧн;
асшӧр да инвестиционнӧй удж субъектъяслӧн кӧсйӧмъяс боксянь консультативнӧй, юӧр сетан, инӧда отсӧг боксянь  да Коми Республика мутасын инвестиционнӧй удж збыльмӧдігӧн канмусянь отсӧг сетӧм, кытчӧ пырӧ кадколастъяс чинтӧм  да вӧчӧмторъяс кокньӧдӧм кузя туйвизь, мый йитчӧма инвестиционнӧй юкӧнын канму услугаяс да канмусянь отсӧг сетӧмкӧд.
3. Коми Республика мутасын инвесторъяслысь инӧдъяс видзӧм да  дорйӧм кузя гарантияяс

3.1. Коми Республикаын Россия Федерацияса оланпастэчас да Коми Республикаса оланпастэчас серти сетсьӧны гарантияяс инвестицияяс дорйӧм, а сідзжӧ инвестиционнӧй да асшӧр уджын субъектъяслысь инӧдъяс да кӧсйӧмъяс видзӧм кузя.

3.2. Олӧмӧ пӧртысь федеральнӧй власьт органъяскӧд, Коми Республикаса олӧмӧ пӧртысь канму власьт органъяскӧд да меставывса асвеськӧдлан органъяскӧд инвесторъяслӧн ӧтув уджалан юкӧнын торъя инвестиционнӧй балаяс збыльмӧдігӧн отсӧг сетӧм коланлун дырйи, сы лыдын инвестиционнӧй уджлӧн субъектлысь инӧдъяс торкигӧн, тшӧктӧмъяс, кутшӧмъяс колӧны инвестиционнӧй уджын субъектлӧн  уджлы,  сетан кадколастъяс торкигӧн,  инвестор вермӧ шыӧдчыны:

Коми Республикаын асшӧр уджалысьяслысь инӧдъяс торъя дорйысь дорӧ;

Рытыв-Войвыв федеральнӧй кытшын инвестиционнӧй дорйысь дорӧ;

Коми Республикаса Юралысьӧс вежысь дорӧ, кодӧс индӧма уполномоченнӧйӧн Рытыв-Войвыв федеральнӧй кытшын инвестиционнӧй дорйыськӧд ӧтув уджалӧмын кывкутысь чина мортӧн.

3.3. «Коми Республикаса мутасын инвестиционнӧй удж йылысь» Коми Республикаса Оланпас серти инвестиционнӧй удж субъектъяслы сетсьӧны татшӧм гарантияяс:

1) инвестиционнӧй удж збыльмӧдігӧн ӧткодь инӧдъясӧн могмӧдӧм;

2) инвестиционнӧй балаяс видлалігӧн восьсалун;

3) сёрнитчӧмъясын да артмӧдчӧмъясын, кутшӧмъясӧс кырымалӧма инвестиционнӧй удж субъектъяскӧд, урчитӧмторйӧ кутчысьӧм,  сы лыдын  локтан финансӧвӧй во да планӧвӧй кадколаст вылӧ Коми Республикаса республиканскӧй сьӧмкуд йылысь Коми Республикаса оланпасӧ найӧс збыльмӧдӧм вылӧ колана сьӧм быть пыртӧм;

4) оланпастэчас серти инвестиционнӧй удж субъектъяслӧн инӧда зумыдлун.

3.4. Инвесторлӧн уджкӧд йитчӧм юалӧмъяс видлалігӧн, инвестор вермӧ участвуйтны Коми Республикаса экономика сӧветлӧн, Коми Республикаса экономика сӧветбердса ведомствокостса комиссияяслӧн заседаниеясын, мый нуӧдсьӧ инвестиционнӧй уджкӧд йитчӧм юалӧмъяс кузя, да сыӧн пуктӧм юалӧмъяс видлалӧм кузя.

3.5. Инвесторъяс вермӧны участвуйтны шӧр мытшӧдъяс да инвесторъяслӧн решениеяс йылысь Коми Республикаса Юралысьӧн нуӧдан восьса сёрниын.

3.6.  Коми Республикаын сетсьӧны гарантияяс сы йылысь, мый инвесторъяслӧн удж серпасыс, кутшӧмъяс пырӧны инвестиционнӧй бала збыльмӧдан кадколаст вылӧ кырымалӧм инвестиционнӧй артмӧдчӧмъяс дорӧ,  оз омӧльтчы.

3.7. Сёрнитчӧмъяс (контрактъяс) кырымалӧм, уджъёртъясӧс бӧрйӧм, кӧсйысьӧмъяс, кутшӧмъяс оз торкны оланпастэчас,  индӧм лоӧ инвестиционнӧй удж субъектлӧн инӧдӧн. На костын сёрнитчӧм йитӧд збыльмӧдӧмӧ оз вермыны пырӧдчыны Коми Республикаса олӧмӧ пӧртысь власьт органъяс да чина йӧз, кодъяслӧн компетенцияӧ тайӧ оз пыр.

3.8. Коми Республикаын инвестиционнӧй уджлӧн субъектлысь инӧдъяс збыльмӧдӧм могмӧдсьӧ сэк, кор артмӧны лоӧмторъяс, кутшӧмъяс йитчӧмаӧсь кадколастъяс торкӧмкӧд да инвестиционнӧй балаяслы отсӧг сетан да збыльмӧдан механизмъяс дорӧ  сибавтӧмлункӧд.

3.9. Коми Республикаын сетсьӧ отсӧг инвестиционнӧй балаяс збыльмӧдӧмын, сы лыдын тшӧктана документация сетӧмкӧд йитчӧм вӧчанног чинтӧм да кокньӧдӧм тшӧт весьтӧ, Коми Республикаса олӧмӧ пӧртысь власьт органъяслӧн уджмогъяслы лӧсялӧмӧн, мый урчитӧма оланпастэчасӧн.

3.10. Коми Республикаса олӧмӧ пӧртысь власьт органъяс, кутшӧмъяс ӧтув уджалӧны инвестиционнӧй удж субъектъяскӧд, урчитӧм пӧрадок серти видлалӧны налысь вӧзйӧмъяссӧ, кутшӧмъяс йитчӧмаӧсь Коми Республика мутасын инвестиционнӧй балаяс збыльмӧдӧм торкысь административнӧй мытшӧдъяс бырӧдӧмкӧд.

3.11. Инвесторъяслы сетсьӧ канмусянь отсӧг «Коми Республика мутасын инвестиционнӧй удж йылысь», «Коми Республика мутасын вот кокньӧдъяс да вот кокньӧдъяс йылысь юалӧм кузя ӧткымын оланпастэчас актӧ вежсьӧмъяс пыртӧм йылысь», «Коми Республикаын технологическӧй да индустриальнӧй паркъяслӧн уджлы канмусянь отсӧг сетӧм йылысь», «Коми Республикаын видз-му овмӧс сӧвмӧдан юкӧнын канмусянь отсӧг сетӧм йылысь», «Коми Республика мутасын инновационнӧй уджлы канмусянь отсӧг сетӧм йылысь», «Коми Республикаын ичӧт да шӧр предпринимательство сӧвмӧдан ӧткымын юалӧм йылысь», «Канму да торъя уджъёртасьӧмын Коми Республикалӧн участвуйтӧм йылысь»  Коми Республикаса оланпасъяс серти, а сідзжӧ Коми Республикаса канму уджтасъяс да Коми Республикаса Веськӧдлан котырлӧн мукӧд нормативнӧй инӧда акт серти.

